
1. Ընթացիկ իրավիճակը և իրավական ակտի ընդունման անհրաժեշտությունը.
Ազգային ժողովի կողմից 2025 թվականի մայիսի 11-ին ընդունվել է «Բաժնետիրական ընկերությունների մասին» օրենքում փոփոխություններ և լրացումներ կատարելու մասին» օրենքը, որի 3-րդ հոդվածով «Բաժնետիրական ընկերությունների մասին» օրենքի (այսուհետ՝ Օրենք) 59-րդ հոդվածի 5-րդ մասը լրացվել է նոր չորրորդ պարբերությամբ, որի համաձայն՝ եթե բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը կամ հնարավորությունը նախատեսված է օրենքով, ապա բաժնետոմսերի կամ այլ արժեթղթերի գնահատումը կարող է իրականացնել միայն Կառավարության սահմանած չափանիշներին համապատասխանող անձը:
Ընդ որում, Օրենքի եզրափակիչ մասով և անցումային դրույթներով սահմանվել է, որ բաժնետոմսերի կամ այլ արժեթղթերի գնահատում իրականացնող անձանց ներկայացվող չափանիշները սահմանող Կառավարության որոշումն ընդունվում է Օրենքի 3-րդ հոդվածն ուժի մեջ մտնելուց հետո՝ մեկ ամսվա ընթացքում:
Ներկայումս Հայաստանի Հանրապետության օրենսդրությամբ բացակայում են բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը կամ հնարավորությունը օրենքով նախատեսված լինելու դեպքերում նման գնահատում իրականացնող անձանց առաջադրվող մասնագիտական, որակավորման, փորձառության և անկախության հատուկ չափանիշները, որպիսի պարագայում օրենսդրորեն պատշաճ ձևով չի ապահովվում նման գնահատման որակի, օբյեկտիվության և անաչառության անհրաժեշտ մակարդակը։
Վերոնշյալով պայմանավորված՝ առկա է անհրաժեշտություն՝ ընդունելու Կառավարության որոշում Օրենքի 59-րդ հոդվածի 5-րդ մասի չորրորդ պարբերությամբ Կառավարությանը վերապահված լիազորության իրացման և բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը կամ հնարավորությունը օրենքով նախատեսված լինելու դեպքերում նման գնահատումն իրականացնող անձանց առաջադրվող չափանիշները սահմանելու նպատակով:
2. Առաջարկվող կարգավորման բնույթը.
Նախագծով առաջարկվում է սահմանել բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը կամ հնարավորությունը օրենքով նախատեսված լինելու դեպքերում բաժնետոմսերի կամ այլ արժեթղթերի գնահատումն իրականացնող ֆիզիկական և իրավաբանական անձ գնահատողներին առաջադրվող չափանիշները, որոնք ընդգրկում են՝
1) կրթական և մասնագիտական որակավորման պահանջները, մասնավորապես՝ տնտեսագիտության, հաշվապահական հաշվառման և հարկման, ֆինանսների, կառավարման, բիզնես վարչարարության, մաթեմատիկայի կամ ֆինանսական մաթեմատիկայի բակալավրի կամ մագիստրոսի որակավորման աստիճանի առկայության պահանջը, որպես այլընտրանք՝ նախագծով սպառիչ սահմանված ճանաչվող միջազգային մասնագիտական որակավորումներից որևէ մեկի առկայության հնարավորությունը,
2) մասնագիտական փորձառությանը ներկայացվող պահանջները, մասնավորապես՝ առաջադրված գնահատման տարվան նախորդող առնվազն հինգ տարիների ընթացքում բաժնետոմսերի կամ այլ արժեթղթերի գնահատման չընդհատված մասնագիտական գործունեության, ինչպես նաև նույն ժամանակահատվածում առնվազն հինգ գնահատման իրականացման փորձի առկայության պահանջը, որոնցից առնվազն երկուսը պետք է կատարված լինեն ոչ պակաս քան 20,000,000 ՀՀ դրամին համարժեք զուտ ակտիվների արժեքով ընկերությունների բաժնետոմսերի կամ այլ արժեթղթերի գծով,
3) գնահատողի անկախությանը և շահերի բախման բացառմանը ներկայացվող պահանջները, մասնավորապես՝ գնահատման օրվա դրությամբ և դրան նախորդող առնվազն հինգ տարիների ընթացքում գնահատողի՝ գնահատվող ընկերության, դրա բաժնետերերի, կառավարման մարմինների անդամների կամ այդ ընկերության հետ «Արժեթղթերի շուկայի մասին» օրենքի իմաստով փոխկապակցված այլ անձանց հետ փոխկապակցված չլինելու պահանջը,
4) գնահատողի մասնագիտական պատասխանատվության ապահովագրման պարտադիր պահանջը՝ ֆիզիկական անձ գնահատողի համար ոչ պակաս քան 10,000,000 ՀՀ դրամի, իսկ իրավաբանական անձ գնահատողի համար ոչ պակաս քան 20,000,000 ՀՀ դրամի չափով,
5) գնահատողի անբասիր համբավի և բարեվարքության վերաբերյալ պահանջները, մասնավորապես՝ գործունակության սահմանափակում չունենալու, դիտավորությամբ կատարված հանցագործության համար չմարված կամ չհանված դատվածություն չունենալու, ֆինանսական, բանկային, հարկային, մաքսային, առևտրային, տնտեսական, իրավական ոլորտներում պաշտոններ վարելու իրավունքից չզրկված լինելու, սնանկ չճանաչվելու և նմանատիպ այլ պահանջները,
6) իրավաբանական անձ գնահատողին ներկայացվող առանձնահատուկ պահանջները, մասնավորապես՝ դրա ղեկավարի և գնահատողներից առնվազն երկուսի՝ ֆիզիկական անձ գնահատողներին ներկայացվող համապատասխան չափանիշներին համապատասխանելու պահանջը,
7) սահմանված չափանիշներին համապատասխանության հավաստման ընթացակարգը, որի շրջանակում գնահատման հաշվետվությանը կցվում են չափանիշներին համապատասխանության գրավոր հայտարարագիրը և անհրաժեշտ հիմնավորող փաստաթղթերը (դիպլոմը, որակավորման փաստաթղթի պատճենը, հարկային մարմնի կողմից տրամադրված տեղեկանքը, մասնագիտական պատասխանատվության ապահովագրության վկայականի կամ պայմանագրի պատճենը և այլն), իսկ կեղծ տվյալներ ներկայացնելու դեպքում գնահատողն այդ պահից համարվում է չափանիշներին չհամապատասխանող:
3. Ակնկալվող արդյունքը.
Նախագծի ընդունմամբ կապահովվի «Բաժնետիրական ընկերությունների մասին» օրենքի 59-րդ հոդվածի 5-րդ մասի չորրորդ պարբերության կիրառման համար անհրաժեշտ ենթաօրենսդրական կարգավորման ամրագրումը, որի արդյունքում բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը կամ հնարավորությունը օրենքով նախատեսված լինելու դեպքերում նման գնահատումն իրականացնող անձանց մասնագիտական որակավորման, փորձառության, անկախության, անբասիր համբավի և պատասխանատվության ապահովագրման նկատմամբ կկիրառվեն միասնական, թափանցիկ և կանխատեսելի պահանջներ։ Արդյունքում կբարձրացվի բաժնետոմսերի և այլ արժեթղթերի շուկայական արժեքի գնահատման որակը, օբյեկտիվությունը և անաչառությունը, ինչը կնպաստի բաժնետիրական ընկերությունների բաժնետերերի, այդ թվում՝ վերահսկող չհամարվող բաժնետերերի, ինչպես նաև ներդրողների և այլ շահագրգիռ անձանց իրավունքների ու օրինական շահերի պատշաճ պաշտպանությանը:
4. Նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտությունը, ինչպես նաև լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ, ինչպես նաև պետական կամ տեղական ինքնակառավարման մարմինների բյուջեներում եկամուտների և ծախսերի էական ավելացում կամ նվազեցում չի նախատեսվում:
5. Կապը ռազմավարական փաստաթղթերի հետ.
Նախագիծը բխում է Կառավարության 2022 թվականի հուլիսի 21-ի N 1133-Լ որոշմամբ հաստատված Հայաստանի Հանրապետության դատական և իրավական բարեփոխումների 2022-2026 թվականների ռազմավարության՝ Քաղաքացիական և քաղաքացիական դատավարության օրենսդրության բարեփոխումներ ռազմավարական նպատակից, որի ռազմավարական ուղղություններով սահմանված է նաև կորպորատիվ իրավահարաբերությունների շարունակական զարգացումը:
6. Նախագծի մշակման գործընթացում ներգրավված մարմինները կամ անձինք.
Նախագիծը մշակվել է Արդարադատության նախարարության կողմից:
